
Oifach Schwäbisch 
ELFRIEDE WEBER

Oifach Schwäbisch ond diregd
schreib i heid em Dialegd.

Vor zwoi Johr kam‘s stiefelsdig:
Corona, Klima, Kriegsgeschig.

Mid dr Mask vorm Maul mit Fruschd
verging zom Schwätze jede Luschd.

falls s‘Clopabier-Regal war leer,
gabs emmer no Babier ond d‘Scher.

Reichtum – isch Reiche widerfahre
de Arme missed no meh spare, 

des hoißd, mid wenig sich begnige,
overschämt send Breise gschdiege

D‘Mauldasch en dr Coronazeit
isch Gottseidank Vergangeheit, 

impfe ond  teschde war onser Glig,
mr hoffe, d’Pandemie kehrd net zrig.

Letscht Weihnachde no isoliert,
läufd d‘Gosch auf oimol so wie g’schmiert, 

Ond mid  dr Mask onder seim Kinn,
schägerd er gern mit dr Nachbarin

D’Schwobe sich am Riema reißed
ond ihre Zähn feschd zammebeißed.

Mid so manchem gude Badend,
se iberall willkomme send.

Au Flaude nemmed se enkauf.
Se falled no ond standed auf,

worom au ewig  lammendiere:
„probiere got iber studiere“

A guds Tröpfle ausem  Fläschle,
ond viel Kohle en seim Däschle,

lädt er gern zom Feschdle oi,
dr Schwob ned so gern alloi.

No gibt’s vo seim liebe Schätzle
Ochsebruschd ond gmelzte Sbätzle.

Selbschd beim  Jubiäumsfeschd
isch oifches Essa  s‘Allerbeschd.

Ond wenns hot jedem gschmegd,
war die Zammekumpft perfegd.
Kommuniziere isch ihm wichdig

So gfälld ihm sei Lebe richdig.

D’Schwobe  kenned koi  Einsamkeid,
dozu henn se jo gar koi Zeid.

Se send emmer fleißig ond  korregd
ond  schwätzed oifach Dialegd.


